Սփյուռքի ձայնը հեռուստահանդես, Նյու Յորք

Մինչ ելույթս սկսելը կուզենայի շնորհակալություն հայտնել սփյուռքի նախարարու​թյանը և մասնավորապես նախարար տիկ. Հրանուշ Հակոբյանին այս չափազանց կարևոր նախաձեռնության համար, համախմբել հայ լրագրողներին աշխարհի տարբեր երկրներից, համահայկական 6-րդ համաժողովում «Հայոց Ցեղասպանության 100-րդ տարելիցին ընդառաջ» խորագրով:

 
Կրկնում եմ կարևոր, քանզի լրատվության այս գերզարգացած ժամանակներում լրագրողի դերը չափազանց մեծ լինելով, մեծ է նաև պատասխանատվությունը արած գործի, ասած խոսքի ու մեկնաբանությունների հարցում, հատկապես սփյուռքահայ լրագրողի, որն ունի կարդացողներ, ունկընդիր և ակընդիր զանազան երկրներում ապրող և այդ երկրների ազդեցությունն իրենց վրա կրող հայ ժողովրդի տարբեր զանգվածներ:


Ընդհանրապես լրատվության համար ամենադրական ածականը անաչառն է, անաչառ լրատվություն, սակայն Սփյուռքում սփռվող լրատվության համար պետք է ավելանա նաև մեկ այլ կարևոր ածական` Հայրենանվեր, Հայրենասեր լրատվություն: Թող շատ ամպագորգոռ չհնչի խոսքերս, ես չեմ ուզում վերադառնալ այն ժամանակներին, երբ սփյուռքահայի համար Հայրենիքը` Հայաստանը պատից կախված Մասիս սարի նկարն էր կամ Էջմիածնի խորանն ու Սևանա լիճը: Այսօր, Հայաստանի անկախացումից հետո, ամեն մի սփյուռքահայի համար Հայաստանը բաց է իր ամբողջությամբ, իր լավ ու վատով, իր ազնիվ ու անազնիվով, իր թերացումներով ու նվաճումներով, այսօր կամաց-կամաց սփյուռքահայն ու հայաստանցին սկսում են միմյանց ճանաչել: Եվ, ահա այստեղ է, որ մեծանում է լրագրողների պատասխանատվությունը տեղեկատվության մեջ, սրտացավու​թյունը, այլ ոչ թե չարախնդու​թյունը, սերը իրենց երկրի հանդեպ, վատից առաջ լավը տեսնելու ցանկությունը և ժամ առաջ այդ լավը սփռելու հաճույքը: 


Այո, շատ կարևոր է, թե ինչպես է Սփյուռքի համար բացվում Հայրենիքը, սակայն ոչ պակաս կարևոր է այն, թե ինչպես է Հայաստանի համար, Հայաստանում ապրող մեր ժողովրդի համար բացվում Սփյուռքը, սփյուռքհայությունն իր ազգային, հասարակական կյանքով, իր անվանի անհատներով, իր կառույցներով և գործնեությամբ: Մենք սփյուռքհայ և հայաստանցի նույն ազգի տարբեր զավակներն ենք, (ես նկատի չունեմ վերջին մեկ-երկու տասնամյակներին Հայաստանից արտագաղթածներին) այլ նրանց, ովքեր մի քանի սերունդ ծնվել և մեծացել են արտերկրներում: Մենք տարբեր ենք մեր մտածելակերպով, նույն երևույթների տարբեր ընկալումներով, պահվածքով և կենցաղով: Բայց այս տարբերությու​նները շատ չնչին են, համեմատությամբ այն նմանությունների, որ կա մեր միջև, որ ավելի շատ մեր մտքից ու սրտից է բխում: Մեզ համար նույնքան հարազատ է մեր երկիրը, մենք նույն ձևով ուրախանում և տառապում ենք մեր երկրի լավ ու վատով, մենք` աշխարհի տարբեր ծայրերում ապրող հայերս նույն ձևով ենք հպարտանում մեր հաղթանակների և նվաճումների համար: Մեր նմանությունները շատ ավելի խորն են ու ավելի վեհ գաղափարներով, քան տարբերությունը և բնական է, որ նույն գաղափարներով այրունակիցները ժամանակի ընթացքում ավելի կմերձենան, իսկ այդ մերձեցման գործում ահռելի է լրագրողների, լրատվամիջոցների դերը; 


Ես արդեն 17 տարի է, որ Նյու Յորքում ունեմ իմ Հեռուտահանդեսը, սկզբում Արձագանք անունով, իսկ վերջին 2 տարին Սփյուռքի ձայնը վերաանվանումով: Վերջին 2 տարին իմ ծրագիրը բացարձակապես ներկայացնում է միայն Ամերիկայի արևելյան շրջանի, մասնավորապես մեծ Նյու Յորքի, Նյու Յորք մետրոպոլիտեն շրջանի (Նյու Յորք մետրոպոլիտենն ընդգրկում է Նյու Յորք, Նյու Ջերզի, Քանեթիքեթ և Վեսչեստեր նահանգները) հայ համայնքի կյանքն ու գործնեությունը; Իմ հաղորդումները, որ նաև յուրաահատուկ արխիվ են Նյու Յորքահայ կյանքի, այսօր շնորհիվ ինտերնետային հնարավորությունների, դիտում է աշխարհասփյուռ հայությունը, եվրոպական և միջին արևելյան երկրներում, Ռուսաստանում, Ավստրալիայում, Հոնկոնգում և մնացած երկրներում ուր հայ կա: Ի դեպ, շնորհիվ ինտերնետային հրաշագործությանը, կարելի է իմանալ նաև ստաստիստիկան՝ տարբեր երկրներում դիտողների քանակի: Ամենուր տեղեկանում են թե ինչպես է մեծանում և կրթություն ստանում Նյու Յորքահայ երեխան, թե ինչ ազգային կյանքով է ապրում հայ երիտասարդը և ինչ ազգային գործնեություն է ծավալում հայ ուսանողական միությունը, թէ ինչ հսկայածավալ աշխատանք են շարունակում առաջ տանել շուրջ մեկ դարյա հայ միությունները` ՀԲԸՄ-ը, ՀՕՄ-ը, նրանց կողքին, ոչ այդքան հին և նաև նորաստեղծ միությունները` համահայկական Հիմնադրամը, ՀՕՖ-ը, Հայաստանի երեխաներին ֆոնդը, Հայաստան ծառատունկ ծրագիրը, Armenian Network-ը և մյուսները, թե ինչպիսի քաղաքական ուղղությամբ են գործողություններ ծավալում հայ ավանդական կուսակցությունները, Վաշինգտոնում հայ դատի գրասենյակն ու Արմենիան ասամբլին ինչ աշխատանք են տանում ամերիկյան քաղաքական գործիչների հետ, հայ ազգային հարցերի շուրջ: Եվ, վերջապես, ինչ է իրենից ներկայացնում հայ եկեղեցին Սփյուռքում, ոչ որպես միայն աղոթատեղի է, այլ նաև հավաքատեղի, որը եթե չլիներ Սփյուռքի շատ գաղթօջախներում հայը հային կհանդիպեր երջանիկ պատահակա​նությամբ միայն, ինչպես նաև, եթե չլիներ առաջնորդ սրբազան հայրերի հովանավո​րությունն ու աջակցությունը, չէին իրագործվի բազմաթիվ կարևոր ծրագրեր: 


Այսօր Հայաստանի ժողովուրդը սփյուռքահային հասկանալու համար պետք է նրան ճանաչի: Ճանաչի, որպեսզի հասկանա, թե այդ ինչ դաստիարակության արդյունք է, որ սփյուռքահայ երիտասարդն ամբողջ տարվա իր լարված ու ծանր ուսումնական ու աշխատանքային հոգնածությունից հետո, արձակուրդ է վերցնում ու գալիս Հայաստան, Հաբիթաթի կամ մեկ այլ կազմակերպության շարքերում, տուն կառուցելու հայկական գյուղերում, երբ որ հենց նույն գյուղի բնակիչ երիտասարդը ձեռքերը ծալած նայում է, (դե իհարկե բնական է, սփյուռքահայ երիտասարդի համար գյուղն իր հայրենիքն է, որ պետք է կառուցվի, իսկ տեղացու համար հարևանի տուն, որի հետ ինքը առնչություն չունի) սակայն հարցը դրանում չէ այլ նրանում, որ հայաստանցին պետք է ճանաչի Սփյուռքը, հասկանա, թե որտեղից է գալիս սփյուռքահայի զգացմունքները, թե որտեղից է գալիս իր հեռավոր, երբեմն նույնիսկ երբեք չտեսած, հայրենիքին օգտակար լինելու մղումը: 


Իմ «Սփյուռքի Ձայնը» հեռուստահանդեսը ծառայում է հենց այդ նպատակին, որքան հնարավոր է ճանաչելի դարձնել Սփյուռքը, իմ այս գործնեությանն օգնում է նաև այն հանգամանքը, որ ես Ամերիկայի ձայնը հեռուստաընկերության հայկական բաժնի Նյու Յորքյան թղթակիցն եմ, և շաբաթը մեկ հնարավորություն եմ ունենում իմ պատրաստած հաղորդումները ցուցադրել Արմենիա հեռուստաալիքի վրա, կիրակի ժամը 5-ին: Եվ այդ հաղորդումները սփյուռքահայության մասին են: 


Սիրելի բարեկամներ, հայ լրագրողների այս 6-րդ համաժողովը ընթանում է «Հայոց մեծ Եղեռնի 100 ամյակին ընդառաջ» խորագրով: Իմ թվարկած նմանությունների մեջ սփյուռքհայ և հայաստանցի, ամենաառաջնայինը այն պատմական անցյալի վերքն է, որ բույն է դրել մեր հոգիներում և 100 տարի ինչպես կուտակված արցունքներ սեղմում է մեր կոկորդը: 100 տարի մեր միտքն ու հոգին չի հանգստանում մի պարզ պատճառով, Թուրքիայի ժխտողական քաղաքականության, պատմական փաստերի աղավաղման և մաննավանդ վերջին տարիներին այն ծիծաղելի (այստեղ կարելի է ասել կլիներ ծիծաղելի, եթե չլիներ այդքան ցավալի) հակագործողության, որով ամբողջ աշխարհին ներկայացնում են այսպես կոչված հայերի իրագործած ցեղասպանությունները, իրենք իրենց հավատացնելով և սերունդ դաստիարակելով: Նույնիսկ Նյու Յորքում ամեն Ապրիլ 24-ին մի քանի օր տարբերությամբ հանրահավաք են կազմակերպում, իրենց նմանակ ադրբեջան​ցիների հետ, նվիրված իրենց երևակայության արգասիք ցեղասպանությանը; 


Որևէ ոճիր բազմապատկվում է, երբ այն չի խոստովանվում և չի դատապարտվում, մնում է անպատիժ առավել ևս խեղաթյուրվում է; Մեր ժողովուրդը 100 տարի պայքարում է: Այդ պայքարի ամենահզոր զենքերից մեկը լրատվմիջոցներն են մանավանդ, նորից եմ կրկնում, հաղորդակցության այս գերզարգացած դարում: Հայոց մեծ Եղեռնի 100 ամյակին ընդառաջ մենք շատ բան ունենք անելու և շատ բան կարող ենք անել միասնաբար: Այս հարցով ես կցանկանայի մեկ երկու առաջարկ անել. նախ առաջինը, փոխանակել մեր պատրաստած հաղորդումները, հոդվածները, ավելի շատ դիտողների և կարդացողների հասցնելու համար: Երկրորդ, տեղադրել մեկ մեկու Website links, օրինակ, «Սփյուռքի ձայնը» հեռուտահանդեսի հաղորդագրությամբ ամեն շաբաթ 20 հազար Email է գնում Watch VOA TV NY. Այնտեղ ես կարող եմ փոխադարձաբար տեղադրել ձեր լրատվամիջոցների links, որոնք բացելով մարդիկ կարող են դիտել, լսել կամ կարդալ ձեր պատրաստած ակնարկները; Այս ձևով բազմապատկելով համացանցը դիտողների: Եվ, երրորդ, փխանակել հատկապես այն հաղորդումները և հարցազրույցները, որ արված են ոչ հայ ազգի հայտնի անհատների և քաղաքական գործիչների հետ, որովհետև այսօր մեր նշանակետը ավելի օտարազգերը պետք է լինեն: Նրանց հետ մենք դեռ շատ անելիքներ ունենք և այդ անելիքների առյուծի բաժինը ընկած է լրատվամիջոցների վրա, ես հաճախ եմ մտածել, որ եթե այսպիսի հզոր տեղեկատվություն և լրատվություն լիներ 1915 թ-ին հայոց եղեռնը այդպիսի մշտաբների չէր հասնի, մենք պետք է գիտակցենք մեր ուժը և գնահատենք մեր ձեռի զենքը; 


Ավարտելով խոսքս՝ ուզում եմ մեկ անգամ ևս իմ շնորհակալությունը հայտնել Սփյուռքի նախարարությանը այս կարևոր հախաձեռնության համար և իմ գործընկերներին համեստորեն ասել «Սիրելի լրագրողներ միշտ չէ, որ լրատվական քննադատությունն իր շինիչ գործն է կատարում, երբեմն գովեստն ու փառաբանումը ավելի օգտակար է լինում, մանավանդ երբ քո երկիրը շրջապատված է, մեղմ ասած, ոչ բարյացակամ հարևաններով, մանավանդ, երբ քո երկիրը պայքարում և մաքառում է ոտքի կանգնելու և կայանալու համար: Իրար քաջալերելով, իրար ձեռք մեկնելով, լավը չանտեսելով մենք ավելի կլավանանք. վերջ ի վերջո մեր բոլորի նպատակն ու երազանքը նույնն է, ունենալ կատարյալ Հայրենիք, ուղղակի պետք է ընտրել լավագույն ճանապարհը այդ երազանքին հասնելու համար»:


Շնորհակալություն 

